
YUHANNONING 
BIRINCHI MAKTUBI 

Kirish 

Mazkur maktub muallifi Iso Masihning shogirdi Yuhannodir. Muallif, bu maktubdan 

tashqari, “Yuhanno bayon etgan Xushxabar”, “Yuhannoning ikkinchi maktubi”, 

“Yuhannoning uchinchi maktubi” va “Vahiy” kitoblarini ham yozgan. 

Yuhanno bu maktubi orqali imonlilarni Xudo bilan aloqada bo‘lishga, nurda 

yashashga, gunoh qilmaslikka, bir–birlariga nisbatan mehr–oqibatli bo‘lishga undaydi. 

Ular abadiy hayotga ega ekanligini eslatadi. Shuningdek, masihiylarni soxta 

payg‘ambarlarning yolg‘on ta’limoti haqida ogohlantiradi. Chunki bu yolg‘on ta’limot 

dastidan ko‘p imonlilar gumroh bo‘lib, Xudodan uzoqlashgan edilar. 

Soxta payg‘ambarlarning bu ta’limotiga ko‘ra, moddiy dunyo bilan bo‘lgan har 

qanday aloqa yomonlikni keltirib chiqarar emish. Soxta payg‘ambarlar jismoniy tanani 

ham moddiyat tufayli bulg‘angan deb bilganlari uchun, Masih*, ya’ni Xudoning O‘g‘li 

inson bo‘lib kelmagan*, deb aytishgan. Ular, ruhiy hayot bilan moddiy dunyo orasida 

hech qanday bog‘liqlik yo‘q, shuning uchun najot topgan odam dunyo tashvishlaridan 

xoli ravishda, mehr–oqibat va odob–axloq qoidalariga e’tibor bermasdan yashashi kerak 

degan g‘oyani ilgari surishgan. 

Yuhanno bu soxta ta’limotni fosh etib, Masih haqiqiy inson bo‘lganini ta’kidlaydi, shu 

bilan bir qatorda, Xudoni sevgan hamma odamlarni bir–birlariga mehr–oqibatli 

bo‘lishga chaqiradi. 

1–BOB 

Muqaddima: Hayot kalomi 
1 Boshidan ayon bo‘lgan Hayot kalomi* haqida biz sizlarga xabar bermoqchimiz. 

Ko‘rib eshitganlarimizni, ha, o‘z ko‘zimiz bilan ko‘rib, o‘z qo‘llarimiz bilan paypaslab 

ko‘rganlarimizni* sizlarga ma’lum qilmoqchimiz. 2 Otamiz Xudoning huzurida bo‘lgan 

Hayot bizga oshkor bo‘ldi! Biz bu abadiy Hayotni ko‘rib, endi U haqda sizlarga shohidlik 

qilyapmiz. 3 Ko‘rgan–eshitganlarimizni ma’lum qilish orqali sizlar bilan birodar bo‘lib 

yashamoqchimiz. Zero, o‘zimiz ham Otamiz Xudo va Uning O‘g‘li Iso Masih bilan 

yashayapmiz. 4 Bularni sizlarga qalbimiz* shodlikka to‘lsin deb, yozyapmiz. 

Nurda yashash to‘g‘risida 
5 Biz Iso Masihdan eshitib, sizlarga yetkazayotgan Xushxabarimiz shundan iborat: 

Xudo — nur, Unda hech qanday zulmat yo‘q. 6 Agar biz Xudo bilan yashayapmiz deb 

turib, oldingiday zulmatda yashasak, yolg‘on gapirib, haqiqatga xilof ish qilgan bo‘lamiz. 
7 Bordi–yu, Xudo singari nurda yashasak, biz birodarlarimiz bilan uyg‘unlikda 

yashaymiz va Xudo O‘z O‘g‘li Isoning qoni orqali bizni har qanday gunohdan poklaydi. 
8 Agar gunohimiz yo‘q desak, o‘zimizni o‘zimiz aldagan bo‘lamiz va bizda haqiqat 

bo‘lmaydi. 9 Bordi–yu, gunohlarimizni e’tirof etsak, sodiq va adolatli bo‘lgan Xudo 

gunohlarimizni kechirib, bizni har qanday yomonlikdan forig‘ qiladi. 

10 Agar gunoh qilganimiz yo‘q desak, Xudoni yolg‘onchiga chiqargan bo‘lamiz. 

Demak, Uning kalomi qalbimizdan joy olmagan bo‘ladi. 

2–BOB 
1 Aziz bolalarim*, gunoh qilmanglar deb, men sizlarga shularni yozyapman. Bordi–

yu, birortamiz gunoh qilib qo‘ysak, Otamiz Xudoning oldida homiyimiz — Iso Masih bor, 

U Solih Zotdir. 2 U bizni gunohlarimizdan poklash uchun qurbon bo‘ldi. Nafaqat bizning, 

balki butun dunyoning gunohlari uchun qurbon bo‘ldi. 

Haqiqiy imonlining fazilatlari 
3 Xudoni tanib–bilganimizni shundan bilsak bo‘ladi: Xudoni tanib–bilgan odam Uning 

amrlariga rioya qiladi. 4 Xudoni bilaman deb turib, Uning amrlariga rioya qilmagan esa 

yolg‘onchidir, unda haqiqat yo‘q. 5 Xudoning kalomiga itoat qilgan odamda esa Xudoning 

sevgisi o‘z mukammal ifodasini topgan. Biz Xudo bilan birga ekanimizni ana shundan 

bilsak bo‘ladi. 
6 Men Xudo bilan birgaman degan odam Iso Masih yashaganday yashashi kerak. 7 Ey 

azizlarim, men sizlarga yangi amrni emas, balki boshidan o‘zingizga ma’lum bo‘lgan eski 

amrni yozyapman. Bu eski amr sizlar eshitgan Xudoning kalomidir. 8 Ammo men 

yozayotgan bu amrni yangi desam ham bo‘ladi, chunki bu amr Masih va sizlar orqali 

amal qilmoqda. Haqiqatan ham, zulmat o‘tib bormoqda, haqiqiy nur hozirdanoq 

porlamoqda. 
9 Men nurda yashayapman deb turib, o‘z birodaridan nafratlangan odam hali ham 

zulmatdadir. 10 Birodarini sevgan odam esa nurda yashaydi va hech qanday narsa uning 

qulashiga sabab bo‘la olmaydi*. 11 Ammo birodaridan nafratlangan odam zulmatdadir. U 

zulmatda yurib, qayerga ketayotganini bilmaydi, chunki zulmat uning ko‘zlarini ko‘r 

qilgan. 
 

12 Aziz bolalarim, sizlarga yozyapman: Masih tufayli gunohlaringiz kechirildi. 
13 Ey otalar, sizlarga yozyapman: sizlar boshidan ayon bo‘lgan Masihni* 

tanib–bildingizlar. 

Ey yigitlar, sizlarga yozyapman: sizlar yovuz shaytonni yengdingizlar. 
 

Ey bolajonlar, sizlarga yozyapman: sizlar Otamiz Xudoni bildingizlar. 
14 Otalar, sizlarga yozyapman: sizlar boshidan ayon bo‘lgan Masihni tanib–

bildingizlar. 

Yigitlar, sizlarga yozyapman: sizlar baquvvatsizlar, Xudoning kalomi 

qalbingizdan joy olgan, sizlar yovuz shaytonni yengdingizlar. 

Dunyoga ko‘ngil bog‘lamanglar 
15 Dunyoga va undagi narsalarga ko‘ngil bog‘lamanglar. Dunyoni sevgan odamda 

Otamiz Xudoning sevgisi bo‘lmaydi. 16 Zero, dunyodagi bor narsa — inson tabiatining 

xohishlari, nafs va boylik bilan mag‘rurlanish Otadan emas, balki dunyodandir. 17 Dunyo 

ham, uning nafsi ham o‘tib ketadi. Xudoning irodasini bajargan odam esa abadiy 

yashaydi. 

Masih dushmanining ta’limoti haqida ogohlantirish 
18 Bolajonlarim, dunyoning so‘nggi damlari* keldi! Masihning dushmani* kelishini 

eshitgansizlar. Mana, hozirdan Masihning ko‘p dushmanlari paydo bo‘ldi. Ana shundan 

biz so‘nggi damlarda yashayotganimizni bilamiz. 19 Aslida, bu odamlar o‘z oramizdan 

chiqdilar, ammo ular bizga tegishli bo‘lmaganlar. Shuning uchun bizni tark etdilar. Agar 

bizga qarashli bo‘lganlarida edi, biz bilan qolgan bo‘lar edilar. Ammo chiqib 

ketganlaridan shunisi ma’lum bo‘ldiki, birontasi ham bizga qarashli emas. 
20 Sizlar esa hammangiz haqiqatni bilasizlar, chunki sizlar Iso Masihdan* Muqaddas 

Ruhni* qabul qilgansizlar. 21 Sizlar haqiqatni bilmaganingiz uchun emas, aksincha, 

bilganingiz uchun men bularni sizlarga yozyapman. Yolg‘onchilar haqiqatga mansub 

emasligini ham eslatmoqchiman. 22 Isoni Masih* emas, deydigan har qanday odam — 

yolg‘onchi, u Masihning dushmanidir! U Otamiz Xudoni ham, O‘g‘ilni ham rad etadi. 
23 O‘g‘ilni rad etgan odamda Ota yo‘q. O‘g‘ilni tan olgan odamda esa, Ota ham bor. 

24 Sizlar boshidan eshitgan kalomni qalbingizda saqlanglar. Agar boshidan eshitgan 

kalomni qalbingizda saqlasangiz, sizlar ham O‘g‘il, ham Ota bilan birga yashaysizlar. 
25 Masihning* O‘zi buni bizga va’da qilgan. Bu abadiy hayotdir. 26 Sizlarni yo‘ldan 

ozdirmoqchi bo‘lgan odamlardan ehtiyot bo‘linglar deb, bularni sizlarga yozyapman. 
27 Ammo sizlar Iso Masihdan* Muqaddas Ruhni qabul qilgansizlar. Muqaddas Ruh 

ichingizda yashayotgani uchun sizlarga hech kimning biror narsa o‘rgatishiga hojat yo‘q. 

Muqaddas Ruh sizlarga hamma narsani o‘rgatadi, Uning ta’limoti soxta emas, haqiqiydir. 

U sizlarga o‘rgatganidek, Masih bilan yashashingiz kerak. 

Xudoning bolalari va iblisning bolalari haqida 
28 Ha, aziz bolalarim, bu so‘nggi damlarda Masih bilan yashanglar, toki U olamga 

kelganda dadil bo‘laylik, Uning oldida uyalib qolmaylik. 29 Biz Masihning odil ekanligini 

bilamiz. Shuning uchun adolatli ish tutgan har qanday odam Xudoning farzandi 

ekanligiga amin bo‘lamiz. 

3–BOB 
1 Qaranglar, Otamiz Xudo bizni farzandlarim deb, qanday buyuk bir sevgini ko‘rsatdi! 

Haqiqatan ham, biz Uning farzandlarimiz. Dunyo Otamizni hech qachon tan olmagan, 

shuning uchun bizni ham Xudoning farzandlari deb tan olmayapti. 2 Ha, azizlarim, hozir 

biz Xudoning farzandlarimiz. Ammo kelajakda kim bo‘lishimiz bizga hanuz ochilmagan. 

Faqat shuni bilamizki, o‘sha payt kelganda, biz Xudo singari bo‘lamiz, chunki Xudoning 

O‘zini ko‘ramiz. 3 Xudoga bunday umid bog‘lagan har bir odam Iso Masih singari pok 

bo‘lishi uchun o‘zini poklaydi. 
4 Gunoh qiluvchi har qanday odam Xudoga qarshi bosh ko‘targan bo‘ladi, chunki 

gunoh Xudoga qarshi bosh ko‘tarmoq demakdir. 5 Masih esa gunohlarimizni yuvish 

uchun kelganini bilasizlar. Unda gunoh yo‘qligi o‘zingizga ayon. 6 Masih bilan yashagan 

har bir odam gunohdan yuz o‘giradi. Gunoh qilib yurgan odam esa, Masihni ko‘rmagan 

ham, tanimagan ham. 
7 Aziz bolalarim*, hech kim sizlarni aldamasin. Adolatli ish qiluvchi har qanday odam 

xuddi Masih singari odildir. 8 Gunoh qiluvchi esa iblis zotidandir. Chunki iblis azaldan 

gunoh qilib kelyapti. Ammo Xudoning O‘g‘li iblisning ishlarini barbod qilish uchun keldi. 
9 Xudoning bolalari gunoh qilmaydi, chunki Xudoning hayotbaxsh kuchi* ularning 

ichidadir. Ular Xudoning bolalari bo‘lganlari uchun gunohda yashamaydilar. 10 Adolatli 

ish qilmagan va o‘z birodarini sevmagan odam esa Xudodan emas. Demak, iblis bolalari 

bilan Xudo bolalarining farqi ana shundadir. 

Bir–birimizni yaxshi ko‘raylik! 
11 Sizlar boshidan eshitgan kalom shu: bir–birimizni yaxshi ko‘raylik! 12 Yovuz 

shayton zoti bo‘lgan Qobilga* o‘xshamaylik. U o‘z ukasini o‘ldirgandi. Nima uchun 

ukasini o‘ldirdi? Chunki uning ishlari qabih, ukasining ishlari esa to‘g‘ri edi. 
13 Ey birodarlarim, agar dunyo sizdan nafratlanayotgan bo‘lsa, hayratlanmanglar. 

14 Biz o‘limdan hayotga o‘tganimizni bilamiz, chunki birodarlarimizni sevamiz. 

Birodarini sevmagan odam esa o‘lim iskanjasida qolgan. 15 Birodaridan nafratlangan har 

qanday kishi qotildir. Hech bir qotil abadiy hayotga ega bo‘lmasligini bilasizlar. 16 Masih 

bizlar uchun jonini fido qildi, ana shundan biz haqiqiy sevgini bildik. Demak, biz ham 

birodarlarimiz uchun jonimizni fido qilishga burchlimiz. 17 Agar o‘zimizga to‘q bo‘lib 

turib, muhtojlikda yashayotgan birodarimizni ko‘rsak–u, unga yordam bermay 

yuragimizni tosh qilsak, qanday qilib bizda Xudoning sevgisi joy oladi?! 
18 Aziz bolalarim, biz haqiqiy sevgimizni quruq gap bilan emas, amalda ko‘rsataylik. 

19-20 Shunda biz haqiqat ahli ekanimizga ishonch hosil qilamiz. Hattoki vijdonimiz 

qiynalganda ham “Xudo hamma narsani biladi, U vijdonimizdan ham ulug‘” degan 

haqiqat bilan Xudoning huzurida o‘zimizni tinchlantira olamiz. 21 Agar vijdonimiz bizni 

qiynamasa, ey azizlarim, Xudo oldida dadil bo‘lamiz 22 va Undan nima so‘rasak, U beradi. 

Chunki biz Uning amrlarini bajarib, Unga manzur bo‘lgan ishlarni qilyapmiz. 23 Xudoning 

amri esa Uning O‘g‘li Iso Masihga ishonishdan va Masih buyurganidek, bir–birimizni 

sevishdan iboratdir. 24 Xudoning amrlarini bajargan odam Xudo bilan birga va Xudo u 

bilan birga yashaydi. Xudo biz bilan yashayotganini U har birimizga bergan Ruhidan 

bilamiz. 

4–BOB 

Ruhlarni sinovdan o‘tkazing 
1 Ey azizlarim, menda Xudoning Ruhi bor degan har qanday odamga ishonib 

ketavermanglar. Har bir odamni sinanglar, u Xudodan yoki Xudodan emasligini 

bilinglar, chunki dunyoda soxta payg‘ambarlar ko‘payib ketgan. 2 Odamda Xudoning 

Ruhi borligini shundan bilib olsangiz bo‘ladi: Iso Masih inson bo‘lib kelganini* tan 

oladigan har bir odam Xudodandir. 3 Buni tan olmaydigan odam esa Xudodan emas. 

Bunday odamdagi ruh Masihning dushmanida* bo‘ladigan ruhdir. Masihning dushmani 

kelishi haqida eshitgansizlar. Mana, unda bo‘ladigan ruh hozirdanoq shu dunyodadir. 
4 Sizlar esa, aziz bolalarim*, Xudodansizlar va soxta payg‘ambarlarni yengdingizlar. 

Axir, ichingizdagi Ruh dunyodagi shaytondan ustundir. 5 O‘sha soxta payg‘ambarlar bu 

dunyodan, ularning gapi ham bu dunyoga tegishli, shuning uchun dunyo ularga quloq 

soladi. 6 Biz esa Xudodanmiz. Xudoni tanigan odam bizga quloq soladi, Xudodan 

bo‘lmagan esa quloq solmaydi. Haqiqat Ruhi bilan yolg‘on ruhini biz ana shundan 

farqlay olamiz. 

Sevgi Xudodandir 
7 Ey azizlarim, bir–birimizni yaxshi ko‘raylik, chunki sevgi Xudodandir. Sevadigan 

har bir odam Xudoning farzandidir va Xudoni biladi. 8 Sevmaydigan odam esa Xudoni 

hech qachon bilmagan. Axir, Xudo sevgidir. 9 Xudo bizga bo‘lgan sevgisini shunday 

namoyon qildi: U bizga hayot berish uchun yagona O‘g‘lini dunyoga yubordi. 10 Haqiqiy 

sevgi — bizning Xudoga bo‘lgan sevgimiz emas, balki Xudoning bizga ko‘rsatgan 

sevgisidir. Zero, Xudo bizni gunohlarimizdan poklash uchun O‘z O‘g‘lini qurbon qildi. 
11 Azizlarim, Xudo bizni shu qadar sevgani uchun biz ham bir–birimizni yaxshi 

ko‘rishimiz kerak. 12 Hech kim hech qachon Xudoni ko‘rgan emas. Agar biz bir–birimizni 

yaxshi ko‘rsak, demak, Xudo biz bilan birga va Uning sevgisi bizda o‘zining mukammal 

ifodasini topgan. 13 Xudo har birimizga O‘z Ruhini bergan. Shundan bilamizki, Xudo biz 

bilan va biz Xudo bilan birga yashamoqdamiz. 14 Otamiz Xudo O‘z O‘g‘lini dunyoning 

Najotkori qilib yuborganini biz ko‘rdik va bu haqda guvohlik beryapmiz. 15 Isoni 

Xudoning O‘g‘li deb tan olgan har bir odam Xudo bilan birga yashaydi va Xudo u bilan 

birga yashaydi. 16 Xudoning bizga bo‘lgan mehr–muhabbatini biz tatib ko‘rib, Xudo bizni 

yaxshi ko‘rishiga ishonch hosil qildik. 

Xudo sevgidir. Sevgini diliga jo qilgan kishi Xudo bilan birga yashaydi va Xudo u 

bilan birga yashaydi. 17 Shu tariqa Uning sevgisi bizda mukammal ifodasini topadi. 

Shunda biz qiyomat kunini dadillik bilan qarshilab olamiz, chunki hozirdanoq Masih 

singari, Xudo bilan birga yashamoqdamiz. 18 Xudoning sevgisini ardoqlagan kishi 

qiyomat kunidan qo‘rqmaydi, chunki qalbini to‘ldirgan Xudoning sevgisi bu qo‘rquvni 

quvib chiqaradi. Qo‘rqoq kishining qalbi esa Xudoning sevgisiga to‘lmagan. Shuning 

uchun u qiyomat kunidan qo‘rqib yashaydi. 
19 Biz sevamiz*, chunki Xudo bizni birinchi bo‘lib sevdi. 20 Agar biror kishi Xudoni 

sevaman desa–yu, birodaridan nafratlansa, u yolg‘onchidir. Ko‘rib turgan birodarini 

seva olmagan odam ko‘rmagan Xudoni ham seva olmaydi. 21 Xudoni sevgan odam 

birodarini ham yaxshi ko‘rishi kerak! Bu amrni bizga Xudo bergan. 

5–BOB 
1 Isoning Masih* ekanligiga ishongan har bir kishi Xudoning farzandidir. Kim Otani 

yaxshi ko‘rsa, Uning farzandlarini ham yaxshi ko‘radi. 2 Biz bilamizki, Xudoni sevib, 

Uning amrlarini bajarsak, Xudoning farzandlarini ham yaxshi ko‘rgan bo‘lamiz. 3 Xudoni 

sevish Uning amrlarini bajarish demakdir. Xudoning amrlari esa qiyin emas, 4 chunki 

Xudoning har bir farzandi dunyoni yengishga qodir. 

Isoga bo‘lgan imonimiz dunyoni yengadi 

Biz imonimiz orqali dunyo ustidan g‘alaba qozonamiz. 5 Ha, Iso Xudoning O‘g‘li 

ekanligiga ishongan odamgina dunyoni yenga oladi! 6 Iso Masih kelganda suvga 

cho‘mdirilib, biz uchun O‘z qonini to‘kdi. U suvga cho‘mish bilan cheklanibgina qolmay*, 

O‘z qonini to‘kdi*. Muqaddas Ruhning O‘zi bu haqda guvohlik beryapti* va Uning 

guvohligi haqiqatdir. 7 Shunday qilib, bunga uchta guvoh bor: 8 Ruh, suv va qon*. Ular bir 

xil guvohlik berishyapti. 
9 Biz insonlarning guvohligini qabul qilamiz, Xudoning guvohligi esa undan 

qanchalar muhimroq. Xudo ham O‘z O‘g‘li haqida guvohlik berdi. 10 Xudoning O‘g‘liga 

ishongan odam Xudoning guvohligini chin dildan qabul qilgan bo‘ladi. Xudoga 

ishonmagan odam esa Xudoni yolg‘onchiga chiqaradi, chunki u Xudoning O‘z O‘g‘li 

haqida bergan guvohligiga ishonmaydi. 11 Xudoning guvohligi shundan iborat: Xudo 

bizga abadiy hayot berdi va bu abadiy hayotning manbayi Xudoning O‘g‘li Isodir. 12 Kim 

Xudoning O‘g‘liga ega bo‘lsa, hayotga egadir. Xudoning O‘g‘liga ega bo‘lmagan odamda 

esa hayot yo‘q. 

Xotima 
13 Ey Xudoning O‘g‘liga ishonganlar, sizlar abadiy hayotga egasizlar. Shuni bilib 

olinglar deb, sizlarga bu maktubni yozyapman. 14 Biz abadiy hayotga ega bo‘lganimiz 

uchun Xudoning huzurida dadil bo‘lamiz, chunki Xudoning irodasiga ko‘ra, nimani 

so‘rasak, U bizga quloq tutishini bilamiz. 15 Xudo ibodatlarimizga quloq tutar ekan, 

demak, ibodatlarimizga javob olganimizga to‘liq ishonch hosil qilamiz. 
16 Agar biror kishi birodarining gunoh qilayotganini ko‘rsa–yu, bu gunoh abadiy 

o‘limga* sabab bo‘lmasa, u uchun ibodat qilsin. Uning ibodati tufayli Xudo gunoh qilgan 

odamga hayot bag‘ishlaydi. Men gunohi abadiy o‘limga sabab bo‘lmaydigan odamni 

nazarda tutyapman. Abadiy o‘limga sabab bo‘ladigan gunoh* ham bor. Bunday gunohga 

qo‘l urgan odamlar uchun ibodat qilinglar, deb aytmayapman. 17 Har qanday yomonlik 

gunohdir, ammo hamma gunoh ham abadiy o‘limga sabab bo‘lavermaydi. 
18 Xudoning farzandi bo‘lgan odam gunoh qilmasligini bilamiz, chunki Xudo* bunday 

odamni O‘z panohida asraydi*. Yovuz shayton unga biror zarar yetkaza olmaydi. 19 Biz 

Xudodan ekanimizni, butun dunyo esa yovuz shayton changalida ekanini bilamiz. 
20 Yana shuni bilamizki, Xudoning O‘g‘li kelib, haq Xudoni tanib–bilishimiz uchun bizga 

aql–idrok berdi. Biz Iso Masih bilan birga yashar ekanmiz, haq Xudo bilan ham birga 

yashaymiz. Iso Masih haq Xudodir va abadiy hayot manbaidir. 
21 Aziz bolalarim*, o‘zlaringizni butlardan* saqlanglar*. 

IZOHLAR 

Masih — 2:22 izohiga qarang. 

…Xudoning O‘g‘li inson bo‘lib kelmagan… — 5:6 ning birinchi izohiga qarang. 

1:1 Hayot kalomi — Iso Masihga ishora (Yuhanno 1:4, 3:16, 10:10, 14:6 ga qarang). 

1:1 Ko‘rib eshitganlarimizni…ko‘rganlarimizni… — Yuhanno 1:14 ga qarang. 

1:4 qalbimiz — yunoncha matndan. Ba’zi yunon qo‘lyozmalarida qalbingiz. 

2:1 Aziz bolalarim — Yuhannoning o‘z farzandlari emas. Yuhanno ularning ruhiy 

yo‘lboshchisi bo‘lib, aziz imonlilarga shunday murojaat qilgan. 

2:10 …hech qanday narsa uning qulashiga sabab bo‘la olmaydi — yana Zabur 118:165 ga 

qarang. 

2:13 boshidan ayon bo‘lgan Masih — 1:1 ga va o‘sha oyatning izohlariga qarang. 

2:18 dunyoning so‘nggi damlari — Iso Masih tirilgandan keyingi davrga ishora. Yana 

Ibroniylar 1:2, 9:26 ga qarang. 

2:18 Masihning dushmani — yana 2 Salonikaliklar 2:3-12, Vahiy 13:1-17 ga qarang. 

2:20 Iso Masih — yunoncha matnda muqaddas Zot. Ba’zi olimlar bu iborani Otamiz 

Xudoga ishora deb taxmin qiladilar. 

2:20 Muqaddas Ruh — yunoncha matnda moylanish, bu o‘rinda masihiylarga Muqaddas 

Ruh berilganiga ishora (shu bobning 27–oyatida ham bor). Ba’zi olimlarning taxmini 

bo‘yicha, bu o‘rinda ularning Xushxabarni qabul qilganlari nazarda tutilgan. 

2:22 Masih — bu unvonni yahudiylar kelajakda ularni dushmanlaridan qutqaradigan va 

butun yer yuzidagi xalqlar ustidan hukmronlik qiladigan insonga nisbatan ishlatganlar. 

Eski Ahdda Masihning qiladigan ishlari haqida bashoratlar yozilgan. Yangi Ahdga ko‘ra 

Rabbimiz Iso o‘sha Masihdir. To‘liqroq ma’lumotga ega bo‘lish uchun lug‘atdagi MASIH 

so‘ziga va XUDONING O‘G‘LI iborasiga qarang. 

2:25 Masih — yunoncha matnda U. 

2:27 …Iso Masihdan… — yunoncha matnda …Undan…. Shu bobning 20–oyatiga berilgan 

birinchi izohga qarang. 

3:7 Aziz bolalarim — 2:1 izohiga qarang. 

3:9 Xudoning hayotbaxsh kuchi — yunoncha matnda Xudoning urug‘i, bu o‘rinda 

Muqaddas Ruhga ishora bo‘lishi mumkin. Ba’zi olimlarning taxmini bo‘yicha, Xudoning 

urug‘i iborasi Xudoning kalomiga ishora qiladi (1 Butrus 1:23 ga qarang). 

3:12 Qobil — Ibtido 4:3-8 ga qarang. 

4:2 Iso Masih inson bo‘lib kelgani — 5:6 ning birinchi izohiga qarang. 

4:3 Masihning dushmani — 2:18-22 oyatlarga qarang. Yana 2 Salonikaliklar 2:3-12, 

Vahiy 13:1-17 ga qarang. 

4:4 aziz bolalarim — 2:1 izohiga qarang. 

4:19 sevamiz — yunoncha matndan. Ba’zi yunon qo‘lyozmalarida Xudoni sevamiz, ammo 

bu o‘rinda Yuhanno odamlarning Xudoga bo‘lgan sevgisi ularning bir–birlariga bo‘lgan 

mehr–muhabbati orqali namoyon bo‘lishiga urg‘u beradi. 

5:1 Masih — 2:22 izohiga qarang. 

5:6 U suvga cho‘mish bilan cheklanibgina qolmay… — Yuhanno bu o‘rinda Isoning Masih 

sifatida, ya’ni Xudo O‘g‘li sifatida suvga cho‘mdirilganiga va xochga mixlanganiga urg‘u 

beradi. Yuhannoning bundan maqsadi mana shu haqiqatga qarshi chiqqan soxta 

ustozlarni fosh qilish edi (2:22, 4:1-3 ga qarang). Chamasi, ular Iso suvga 

cho‘mdirilganidan keyingina Unga Xudoning O‘g‘li kirib kelgan, xochga mixlanishidan 

oldin esa chiqib ketgan, deb ishonganlar. Ularning bu tushunchalari Iso Masih haqidagi 

haqiqatga zid edi. Insoniyatni gunohdan poklash uchun Masih, ya’ni Xudoning O‘g‘li 

bo‘lgan Iso xochda o‘lgan (shu bobning 5–oyatiga va 1:1-3, 2:1-2, 4:10 ga qarang). 

5:6 Iso Masih kelganda…O‘z qonini to‘kdi — yunoncha matnda Iso Masih suv va qon bilan 

keldi. U faqat suv bilan emas, suv va qon bilan keldi. Ba’zi yunon qo‘lyozmalarida Iso 

Masih suv, qon va Ruh bilan keldi…. 

5:6 Muqaddas Ruhning O‘zi bu haqda guvohlik beryapti… — 2:20, 27 ga va Yuhanno 

1:32-34 ga qarang. 

5:7-8 …bunga uchta guvoh bor: 8 Ruh, suv va qon — yunoncha matndan. Ba’zi yunon 

qo‘lyozmalarida osmonda bunga uchta guvoh bor: Ota, Kalom va Muqaddas Ruh. Bu 

uchovi bir. 8 Yerda ham bunga uchta guvoh bor: Ruh, suv va qon. 

5:16 abadiy o‘lim — yunoncha matnda o‘lim. Bu oyatda o‘lim so‘zi nafaqat jismoniy 

o‘limga, balki abadiy jazoga ham ishora qilishi mumkin (2 Salonikaliklar 1:7-9, Vahiy 

20:11-15 ga qarang). Yana bu oyatga berilgan keyingi izohga qarang. 

5:16 Abadiy o‘limga sabab bo‘ladigan gunoh — jamoatni tark etgan soxta ustozlarning 

gunohiga ishora. Ularning gunohi Iso Masih haqidagi haqiqiy ta’limotga ishonmaslik edi 

(shu bobning 5, 10-12–oyatlariga va 2:18-26, 3:23, 4:1-3 ga qarang). Yana Matto 

12:31 ga va o‘sha oyatning izohiga qarang. 

5:18 Xudo — yoki Xudoning O‘g‘li. 

5:18 …chunki Xudo bunday odamni O‘z panohida asraydi — yunoncha matndan. Ba’zi 

yunon qo‘lyozmalarida chunki Xudoning farzandi bo‘lgan odam o‘zini gunohdan asraydi. 

5:21 Aziz bolalarim — 2:1 izohiga qarang. 

5:21 butlar — ularni to‘g‘ri yo‘ldan ozdiradigan soxta ta’limotlarga ramziy usulda ishora 

bo‘lishi mumkin (2:18-26, 4:1-3 oyatlarga va shu bobning 6–oyatiga berilgan birinchi 

izohga qarang). 

5:21 Yunoncha matndan. Ba’zi yunon qo‘lyozmalarida quyidagi so‘z oyatga qo‘shimcha 

qilingan: omin. 


